
        
            
                
            
        

    
	ЗАЙЛШГҮЙ ШИЙТГЭЛ – 5

	“УЛСЫН ХЭВЛЭЛИЙН ГАЗАР” Улаанбаатар хотноо 1978 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

Автоматаар үүсгэсэн тайлбар]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 


ВЕНИАМИН ШАЛАГИНОВ

	 

	АТАМАН АННЕНКОВЫН СҮЙРЭЛ

	Атаман Анненковын хэргийг шүүх ажиллагаа 1927 оны долоодугаар сарын 12-нд Семипалантинскт эхэлсэн юм. Түүнийг шүүхэд аваачиж өгөхөөр авч яваа хоригдлын вагон маш итгэлтэй хамгаалагдсан байв. Галт тэрэг Сибирийн их төмөр замын гол шугамаас эхлэн хөдөлж Сибирийн өмнө зүг, эцэст нь Казахстанаар дайран өнгөрөхөд, түүнчлэн бусад газруудад ч ер бусын хөдөлгөөн өрнөж байв. Төмөр замын өртөөн дээр цугларсан хүмүүс атаманыг хараан зүхэж байлаа. 

	Атаман Анненковын зэрлэг балмад үйл ажиллагааг мэдэх гэрчийн этгээдүүд Барнаулаас эхлэн зөндөө гарч ирэв. Галт тэргийг Алейска өртөөнд ирэхэд хэсэг хүмүүс Анненковыг хатуу шийтгэхийг шаардаж байсан ба Поспелихэд очиход «Анненков хаа байна? Түүнийг бидэнд өгөөдөх!» гэж хашхирч байсан юм гэдгийг «Советская Сибирь» сонин нотлон бичиж байлаа. 

	Цагаантны казакийн генерал яагаад хөдөлмөрчин олон түмний уур хилэнг ийнхүү шатаах болов оо? Тэрээр бусдаасаа юугаараа ялгагдсан юм бэ? гэж асуухад Зөвлөлт засгийг үзэн ядаж, занаж байснаараа, хүүхэд, хөгшид, эмэгтэйчүүдийг гайхалтай догшин ширүүнээр харгислан хэрцгийлж байснаараа гэж хариулах ёстой. Түүний үйлдсэн зэрлэг балмад харгислалыг харуулж чадах үг олдохгүй. 1920 онд улааны цэргүүдэд үлдэн хөөгдсөн Анненков орос орныг орхин гарахдаа үгүйрүүлэн хоослогч, алан хядагч яргачин болжээ. Түүнийг мөрдөн хөөж явсан улаан армийн хорооны цэргийн дарга Василий Довбня, 

	 

	«Анненков Хятад руу шившигтэйгээр оргон зугтахдаа маш тод цуст мөр үлдээсэн юм. Ала-Куль, Жаланаш-Куль нуурын эрэг дээрх Глинск тосгоноос Жунгарын хаалга хүртэлх (хятад руу явах замд нь тохиолдсон сүүлчийн даваа) зам хүүрээр дүүрсэн байв. Жаланаш-Куль нуурын ойролцоо хөрш зэргэлдээ говь тал нутгаас «Тайван байдал шинэ журам тогтоогчийн» цуст найр хуримыг дуусгахаар лут том тас шувууд нисэн ирдэг байсан юм»

	 

	гэж өөрийнхөө дурсамжид бичиж байжээ. Ийнхүү Атаман ба түүний сүрэг дээрэмчдээс үлдээсэн эвгүй муухай ул мөр шүүх ажиллагааны өмнөх энэ өдрүүдэд тэднийг хатуугаар яллан шийтгэхийг шаардахад хүргэсэн ажээ. 

	Анненковын хамт түүний штабын дарга Денисов цэргийн шүүхэд хэргээ таслуулсан юм. 

	 

	«... Анненков Борис Владимирович 37 настай, хошууч генерал асан, Новгородская губернийн тайж язгууртнаас гаралтай, Семиреченскийн тусгай армийн командлагч байсан, эхнэргүй, нам бус, 1907 онд Одессын кадетийн корпус, 1908 онд Москва дахь Александровын нэрэмжит цэргийн сургууль төгссөн. 

	Денисов Николай Александрович 36 настай хошууч генерал асан Иванова-Вознесенская мужийн Клеванцовский хошууны Кинешемский уездийн борчуудаас гаралтай, Семиреченскийн тусгай армийн Штабын дарга байсан, эхнэргүй, нам бус, Петербург дахь Владиморын нэрэмжит цэргийн сургууль, ерөнхий штабын академийн шуурхай курс төгссөн. 

	Нэг дэх этгээд Анненков Октябрийн хувьсгалын үеэс эхлэн өөрийнхөө зохион байгуулсан зэвсэгт отрядуудыг толгойлон 1917 оноос 1920 онуудад зөвлөлт засгийг түлхэн унагах зорилгоор түүний эсрэг зэвсэгт тэмцлийг байнга зохион байгуулж байсан буюу өөрөөр хэлбэл «Төрийн гэмт хэргийн тухай хуулийн 2-р зүйлд заагдсан гэмт хэргийг өдүүлсэн учир», 

	 

	цааш тэмдэглэх нь: 

	 

	— Октябрийн хувьсгалын үеэс эхлэн өөрийнхөө зохион байгуулсан отрядуудыг толгойлон дээрх зорилгоор, өөрийн аян дайны бүхий л хугацаанд Зөвлөлт засгийн төлөөлөгчид, ажилчин тариачны байгууллагын зүтгэлтнүүд, бусад иргэдийг үй олноор алан хядаж, отрядынхаа зэвсэгт хүчээр ажилчин тариачны бослогыг номхотгон дарж байсан буюу төрийн гэмт хэргийн тухай хуулийн 8-р зүйлд заасан гэмт хэргийг өдүүлсэн учир;

	Хоёр дахь этгээд Денисов иргэний дайны үед цагаантны армид удирдах албан тушаалд байхдаа буюу Семиреченскийн тусгай штаб, Анненковын залхаан цээрлүүлэх отрядын дарга болчхоод... дээрх зүйлд заагдсан ялт хэргийг өдүүлсэн учир шийтгэж байгаа юм» 

	 

	гэж ялын тогтоолд дурджээ.

	 

	* * *

	 

	Анненков, Киевийнхний нэгэн том ноён, тайж газрын эзний язгууртай хурандаагийн гэрт төржээ. Санаа амар байдал, дайн шатаагчдын явцуу үзэл санаа түүнийг амьдралын нь эхний өдрөөс угтан авчээ. Тэрээр найман настай байхдаа хүсэл мөрөөдөл болсон цэргийн хувцас (кадетын цэргийн корпусын) өмсөөд тэр цагаас хойш түүнээсээ огт салаагүй аж. Москва дахь Александровын нэрэмжит цэргийн сургууль, Кадетын корпусыг төгсөөд хорунжий цолтой болж, Туркстанд казакийн зуутын дарга, 1914 оны дайнаар есаул Пинийн намгийн районд байхдаа зуутын даргын тушаалтай болоод удалгүй “Георгийн одон” шагнал хүртэж явжээ. 

	Петербургт хэвлэгдэн гарч байсан «Биржевые ведомести» (худалдааны мэдээлэл) сонины нэгэн дугаарын нүүр «Хувьсгал» гэсэн үгтэйгээр нийтлэгдсэн нь Анненковыг маш их тэвдүүлжээ. 2-р Николай хаан ширээнээс огцров. Анненковын андгайлан тангараглаж, шүтэж биширч байсан зүйл нь сүйрэн нурсан юм. Тэр ч байтугай, жинхэнэ хувьсгалт өөрчлөлт хийж чадаагүй Түр засгийн газар засаг, төрийн эрхэнд гарсан явдал хүртэл түүний хувьд эмгэнэлт зүйл болсон юм. 

	Яах вэ? Атаман хүлгийнхээ жолоог чухам хааш нь барьсан юм бол гэдгийг «Колчакийнхны бичиг» гэгч машинаар цохисон 14 хуудас тэмдэглэлээс мэдэж болох бөгөөд уг баримт бичиг Анненковын хэрэгт хавсрагдсан байдаг. Уг тэмдэглэл гурав дахь этгээдийн нэрийн өмнөөс бичигдсэн боловч зохиогч нь Анненков байсан юм. 

	Хоёрдугаар сарын хувьсгалын дараа түүний отряд Осипович, Баранович, Слуцка дахь цагдаа-харуулын албанд гардаг болов. Октябрийн хувьсгал ялмагц большевикуудын командлал тэр отрядыг зэвсгээ хураалгаж Омскт ирж тарахыг шаардсан. Анненков дуудсан газарт ирсэн боловч зэвсгээ хураалгахаас эрс татгалзжээ. Омскийн тулган шаардах бичигт: «Тушаал биелүүлэхгүй байгаа шалтгаанаа мэдэгд, зэвсгээ нэн даруй үг дуугүй бүрэн хураалга» гэсэн байлаа. Тэгээд Анненков зэвсгээ хураалгахаас татгалзахад Казакуудын депутатуудын зөвлөл шаардлага биелүүлэхийг тулгаад уг отрядыг хууль бус гэж зарласанд Анненков нууц байдалд оржээ. Тэрээр Зөвлөлийн цэргийн хүч дутмаг байсныг далимдуулан Омскт газар доорх нууц байранд бэхжин байрлаж цагаантны «Арван гурав» гэдэг байгууллагатай холбоо тогтоожээ. Гэвч отрядыг албадан хорьсон явдал төдий л удалгүй бөөн хямрал, дургүйцэл, эвдрэл үүсгэхэд хүргэжээ. Төрсөн гэр нь хажууд нь шахуу байхад ухсан нүхэнд амьдарна гэдэг нь казакуудад үнэхээр дургүйцмээр явдал байсан юм. Тэд эхлээд нууцаар, дараа нь бүр ил, замаар хэсүүчлэн тэнэж улмаар улаан армийн хороололд элсэн орцгоов. 

	Анненков цэргүүдийнхээ «тулалдааны сэтгэл санааг» өргөхийн тулд отряддаа үлдсэн цөөн тооны цэргээ удирдан Омск дахь казакийн дуган руу дайрч «Ермакийн туг»-ыг булаан аваад, Иртышийн тал газар луу явав. 

	Атаманы бодол тооцоо бага боловч санасандаа хүрчээ. Иртыш орчмын тал нутгийн нударган атамануудын толгойлогчид Анненковыг талархан дэмжлээ. 

	Анненковын отрядын цэргийн тоо нэлээд олширч хүчин чадал сүрхий нэмэгдэв. Цагааны чехчүүдийн бослогыг эхлэх үеэр түүний отряд 200 цэрэгтэй болоод байлаа. 

	Колчакийн цэргийн бүрэлдэхүүнд багтан Дээд-Уралын фронтод тулалдаж, Сибирийн Чернодоль, Славгород хавийн тариачдыг номхотгож Казакстаны Долоон гол нутаг орчмыг «ноёрхох» болсон тэр үеэс энэ отряд үйл ажиллагаагаа эхэлсэн юм. Ийнхүү түүний отряд, отрядаас хороо, хорооноос дивиз, дивизээс арми болов. 

	 

	* * *

	 

	Шүүх ажиллагааны дөрөв дэх өдөр цагаантны хөдөлгөөн, гадаадын түрэмгийлэгчдийн хоорондын холбоо, Антантын холбооны орнуудаас цагаантны хөдөлгөөнд үзүүлж байсан цэргийн болон бусад тусламжийн тухай асуудлыг шүүх мөрдөн шүүсэн юм. 

	Тэр үеийн Английн засгийн газраас түрэмгийлэлд оруулсан хувь нэмрийн тухай Анненков ярихдаа «Оросын нэр хүндийг» гутаасан хэмээн Колчакийг зэмлэн буруушааж өөрөө түрэмгийлэгчдийн зүгээс ямар нэг туслалцаа дэмжлэг огт авч байгаагүй мэт сэтгэгдэл төрүүлэхийг оролдож байлаа. 

	Хурлын дарга үүнтэй холбогдуулан 

	— Антантын төлөөлөгчдийг хүлээн авч уулзаж байсан удаа бий юу? гэж хэрэгтнээс асуухад

	— Үгүй, би тэднийг харах ч дургүй. Ийм ч учраас отрядаа ойртуулдаггүй байсан гэв. 

	Цэргийн коллегийн гишүүн Миничев цэргийн одон медаль, сэлэм бүхий цэргийн хэсэг дарга нарын зургийг хэрэгтэнд үзүүлж

	— Энэ зургийг сайн хар. Тэр дунд талд байгаа сахалтай хүн, франц хүн шиг санагдахгүй байна уу? гэж асуухад 

	Анненков царайгаа барзайлган хөмсгөө зангидан

	— Тийм ээ! гэхээс өөр замгүй боллоо. 

	— Жаненийн бүрэн эрхт төлөөлөгч тийм үү, үгүй юу?

	— Тийм ээ, Дюшё ч билүү Дюкю ч бил үү, тэр хавьцаа л байх. 

	— Энэ зургийг хаана авхуулсан юм бэ?

	— Энд Семипалатинскт.

	Генерал Жаненийн явуулсан генерал Дюкю олон өдрийн турш шалгалт хийжээ. Омскоос ирсэн энэ зочин талын явган цэргийн 2-р корпусын штаб, ангиуд зэрэг цэрэг дайны бүх организмыг нарийн судлан үзсэн юм. Тэр үеийн зохион байгуулалтаар Анненковын ангиуд тус корпусын бүрэлдэхүүнд багтдаг байжээ. Энэ зохион байгуулалт нь хожим задран унаж, ёстой л хөл толгой хоёр нь ялгагдахаа болив гэгчээр юм болжээ. Цэргүүд улааны талд шууд элсэн орсноос тус корпусын хүний тоо эрс цөөрч бараг Анненковын отрядын үлдэгдэл гэж хэлмээр шахуу тийм сул хэсэг болон хувирсан байна.

	Анненков, цагаантны бусад генералуудын нэгэн адил гадаадын түрэмгийлэгчдийн гар дахь тоглоомын дуулгавартай зарц нь байсан юм. Тэрээр Колчакийн бүлгийн гэмт хэргийн хариуцлагаас бултахыг хичээж байсан нь тохиолдлын чанартай зүйл огт биш. Хэргийн учир зөвхөн Колчакт эзлэгдсэн газар нутагт цагаантныхан хаант засгийн хуучин дэглэм цагдаагийн аппаратыг байгуулж дээрмийн чанартай албан татвар буюу В. И. Лениний хэлснээр хаант Оросын үеийнхээс хавьгүй дорой ноёрхол тогтоосонд биш, харин тэд хэрэг дээрээ засгийн эрхийг түрэмгийлэгчдэд зулгуйдан өгсөнд оршиж байсан юм. 

	Колчак Казаниас авч хил давуулсан алтны нөөцөөр л АНУ, Англиас зээллэг авч гадаадын пүүсүүдэд зэр зэвсгийн өрөө төлж байсан юм. Төмөр зам, санхүү, металлургийн үйлдвэрийн ихэнх, газрын гүн дэх баялгийг ашиглах эрх гадаадын монополын мэдэлд шилжив. Талх тариа, ой мод, түүгээр үл барам газар нутгийг ямар ч хязгаарлалтгүйгээр гадаадын хөрөнгөтнүүдэд худалдаж байлаа. Дэлхийн хөрөнгөтнүүдийн тагнуулын арми оросын ард түмний хөрөнгийг хулгайлан сүйтгэж байсан үе. 

	Хэрэв Колчак ялалтад хүрэх бол Урал, Сибирь бүхэлдээ, Дундад азийн хамт гадаадын түрэмгийлэгчдэд эзлэгдэж Орос орон барууны томоохон гүрнүүдийн колони болох л байсан. 

	Энэ бүхэн нь Анненковт шууд хамаарагддаг юм. Анненков болон түүнтэй адил бусад этгээдүүд иймэрхүү л хувь заяаг оросын ард түмэнд оногдуулах гэж байсан юм шүү. 

	 

	* * *

	 

	Тусгайлан зассан хашлаганы ар дахь хоёр матмал сандал дээр хэрэгтнүүд сууж, тэднийг цайвар ногоон цамц өмссөн улаан армийн зургаан цэрэг хагас тойрон хамгаалсан байлаа. Шохой шиг өлөн цагаан царайтай Анненков хөлөө ачин нэлээд сэрэмжтэй байдалтай сандал дээр суусан байлаа. 

	Атаман байх үеийнх нь сүрлэг үс шингэрч дарагдаад түүнийг бүр ч сүргүй болгожээ. Бие хамгаалагчдаа дагуулан гартаа ташууртай, бүсэндээ сэлэмтэй явж, бусдыг өчүүхэн ч өрөвддөггүй, хүний амины үнэ цэнийг огтхон ч боддоггүй байсан ихэмсэг зантай Атаманы тэр үеийнх нь нүглийг тун сайн мэдэх гэрчийн этгээдүүд гарч ирсээр л байв. 

	Колчак, Деникин нарын тухай В. И. Ленин бичихдээ: «Ажилчин ангийг хэдэн арван саяар нь буудан алж, тариачдыг уезд уездээр нь, эмэгтэйчүүдийг нийтийн өмнө зодож, нүдэж, цэргийн дарга, нударган баячуудын эрх танхи хүүхдийн дур зоригийг өөгшүүлж, үргэлжид дээрэм тонуул хийж байсан...» гэжээ. 

	Анненковын хэргийг таслах шүүх ажиллагаа дээр ч ийм байдал нь илт харагдсан юм. 

	Гэрчийн этгээд Ольга Алексеевна Коленкова гэдэг настай тариачин авгай шүүхэд ирсэн байлаа. Гандаж цайсан эрээн даавуу алчуурын цаанаас буурал үс цухуйн унжиж байв. Шархны товгор сорви өрөөсөн хацарт нь зурайн харагдаж байв. Тэр авгай арайхийж л, их аажуухан ярив. 

	— Цагаантнууд, (энэний харгис цэргүүд хэмээн атаман руу зааж байлаа) миний хоёр том хүүхдийг алсан юм. Нэг нь хорин хоёртой, нөгөөдөх нь арван тавтай. Бас намайг хөлийг минь морины сүүлэнд барьж уяад морио зэгс рүү хөөж үргээсэн юм. (Би бага хүүхдүүдээ тэвэрч байсан). Ар нуруу бараг ясандаа тултал зулгарсан. Яаж амьд үлдэж ухаан орсноо би мэддэггүй юм. Давхиж байсан морь зогсчихсон, нэг хүн миний хүлээсийг тайлж байсан. Дараа нь «Биднийг дагаад яв» гэж хэлэх нь сонсогдсон. Аваачиж алах нь дээ гэдгийг би ойлголоо. Намайг бөөн зэгсэн дундуур дагуулан явцгаав. Би бурханд залбирч жаал явж байснаа ядарч сульдан ойчоод өгсөн. Хэрэв өдөр байсан бол тэд намайг цааш нь харуулчих л байсан байх. Харин юу ч харагдахгүй шөнө байсан... Нэг хүүгийн минь гарыг тас цавчсан, хожим тэр эмнэлэгт хэвтэж байгаад нас барсан.

	— Тэр хүү чинь хэдтэй байсан юм гэж хурлын дарга асуув. 

	— Хоёр настай, дараачийнх нь дөрвөн настай байсан. Тэрний минь нурууг хугалчихсан. Одоо болтол бөгтөр. 

	Ийм олон жилийн дараа дахин дурсагдаж байгаа хүнд үзэгдэлд шаналсан тэр эмэгтэй түр зуур дуугүй болсноо,

	— Тэгээд дараа нь юу болсныг би сайн санахгүй байна... Ухаангүй болоод уначихсан юм... Харин амьд үлдсэн юм. Хүүхдүүдийг минь тарчилган зовоох гэж тэвдэн яараад намайг мартчихсан юм болов уу даа. 

	Чернодолийн бослогын «Номхотгол» гэгч нь мөн ийм аймшигтай. Цагаантны дээрэм, дур зоригийн авирлалд бүрэн нэрвэгдсэн Чернодоль тосгоны оршин суугчдад өөрсдийн амьдрал ахуйгаа байлдан хамгаалахаас өөр найдвартай арга байгаагүй. Тэр бослого маш богино хугацаанд Славгород болон тал нутгийн өргөн замын дэргэд байгуулагдсан жижиг хотыг хамарсан. Захын ердийн өдөр, даваа гарагт хотын гудамжинд олон унаа хөсөг гэнэт нэмэгдсэн боловч цагаантны бүлгийнхний анхаарлыг төдий л татаагүй учир босогчид маш түргэн хугацаанд захыг хаяалан гарч төв рүү ойртжээ. 

	Гэнэтийн довтолгоотой мөргөлдсөн цагаантны гарнизон ширүүн эсэргүүцэл үзүүлэлгүй бууж өгөв. Босогчид «орон нутгийн шоронгийн төв байр» болон хувирсан худалдаачин Дитинийн хоршоог манаж байсан харуулуудын зэвсгийг хураан авч тэнд хоригдож байсан депутатуудын зөвлөлийн хуучин ажилтнууд, большевикууд, улаан армийн цэргүүдийг чөлөөллөө. 

	Хувьсгалт цэргийн төв байгуулагдаж Чернодоль тосгонд байрлах болов. Төвөөс өөрсдийн элч нарыг уездуудээр илгээв. Тэд ухуулах хуудас тарааж уездийн зөвлөлийн их хурлыг хуралдуулах өдөр цагийг товлов. 

	Долоо хоногийн дараа морь, францын чиргүүлтэй их буу бүхий цэргийн урт цуваа гүүрэн дээгүүр нижигнэн гарч ирж Славгород хотыг чиглэн төмөр замын шороон далан руу сэмхэн гэтжээ. 

	Анненков шүүхийн хурал дээр өөрийгөө эл хэрэгт хоёрдугаар зэргийн үүрэгтэй хүн болгохыг оролдож,

	— Би Сибирийн засгийн газрын цэргийн командлагчийн тушаалаар, морин цэрэггүйгээр Чернодоль тосгон руу дайран орж зүрхлэхгүй байсан хурандаа Зеленцовын бригадыг дэмжих зорилгоор л тулалдаанд орсон юм. 

	— Тэгэхлээр чинь хэн нь хэндээ захирагдсан хэрэг болж байна вэ?

	— Дарга нь би л байсан юм гэж хэрэгтэн хүлээв. 

	— Чернодольд хэчнээн босогчид байсан бэ?

	— Мянга арван тав. 

	— Славгород уездийнхэн бараг тэр аяараа боссон хэрэг үү?

	— Тийм байх аа. 

	— Чернодольд бэхлэлтүүд байсан уу?

	— Тосгоныг тойрсон шавар чулуун хашаанаас гадна гудамжны хориглолттой байсан. 

	Хашаа хориглолт гэж ярьсан нь Анненковын цэвэр зохиомол санаа байсан бөгөөд энэ нь Чернодольд «номхотгол» явагдаагүй, харин өрсөлдөгчийн эсрэг цэвэр тулалдаан, тулалдаан ч бараг болоогүй шахуу юм хэмээх зальхай үгээ зөвтгөх гэсэн арга мэх байжээ. 

	Хорь гаруйхан засаж сэлбэсэн винтов буутай байсан босогчид тулалдаанаас шантран ухарч Волчихиний шугуйд нуугджээ. Төдхөн харгислал эхэлжээ. 

	Шүүхийн хуралдааны протоколын зарим мэдүүлгийг авч үзье. 

	 

	Теребило Георгий Порфирьевич. (тариачдыг хувьсгалт тэмцэлд босгосон Чернодолийн большевик) Есдүгээр сарын наймны орой тосгон хүнгүй болсон. Насанд хүрсэн бараг бүх хүмүүс тосгоноос гарч эмгэд, нялх хүүхдүүдийн тун ялимгүй хэсэг үлдсэн. 

	Наймаас арван нэгэн насны жижиг хүүхдүүд, хаанаас юм бүү мэд, хуучин бярдан буунууд олж авчхаад окопт сууцгааж байсан. Та нарыг минь бүгдийг чинь хорхойн чинээ бодохгүй ална. Явцгаа гэж би тэднийг хөөсөн юм. 

	Шаляпин Яков Семенович. Анненковынхнаас зугтаж явахад шоронгоос чөлөөлөгдсөн улаан цэргийн мөрдөн байцаагч асан Некрасов сүмийн дэргэд хоцорсон. Тэрээр залхаан цээрлүүлэгчдийн гарт анх түрүүнд өртөгдсөн юм. Тэд түүний хувцсыг нь тайчин сэлмээр цавчсан. 

	Полянский Семен Петрович. Хүмүүс Ключинскийн замыг даган жижиг тэрэгтэйгээ Анненковоос зугтаж байлаа. Бид тэднээс арай хожуухан тэр замаар шуудан авч явсан юм. 

	Славгород хүртэл дөрвөн мод газар дутуу байхад тастагдан алуулсан хүмүүсийн хүүр дайралдаж эхэлсэн. Зам нарийхан гарц болтлоо шахагдаж тэр хөндий хүүрээр дүүрсэн байлаа. 

	Би тэрэгнээсээ бууж, тэднийг замын хажуу руу гаргаж байж, цааш хөдөлсөн юм. 

	Сибко Терентий Проконьевич. Шөнө дунд отряд ирсэн. Унтаж байсан хүмүүсийг баривчлан авч, шууд зодож харгисалж эхэлсэн. Тэнд миний хорин таван настай хүү, ерэн настай эцэг минь байсан. Тэднийг зодож жанчиж гарлаа. Дараа нь тусгай байранд аваачиж өглөө болтол хорьсон. Өглөө болоход хошууны улаачийг тэргээ хөллөхийг тушааж баривчлагдсан бүх хүмүүсийг цуглуулан авчирч хүрз өгөөд өөрсдийгөө булах нүх ухахыг тушаасан. Тэд эцгийг минь цааш нь харуулж тэсэрдэг сумтай буугаар хүүг минь буудаж алсан. Сум цээжээр нь ороод нуруугаар нь гарсан байв. 

	 

	Цэргийн коллеги хар хөндийн бослогын тухай материалыг судлан үзэхэд Славгород болон Павлодарийн уездэд Анненковын бүлгийнхэн атаманы тушаалаар 1700 орчим хүний амь насыг бусниулсан байв гэж тогтоожээ. 

	«Номхотголын» дараа цувааны араас «шинэ цэргийн» вагон дагалдуулан явуулж олон мянган залуучуудыг хүчээр элсүүлэн авч байжээ. Анненков өөрийнхөө цуст хар туг дор энэ олон залуусыг сүрдүүлэг, буу сүмбэ, ташуурын хүчээр барьж байв. 

	Татарск, Барабинск ялангуяа Каинск (одоогийн Куйбышев)-д Анненковын зандалчид цахилгаан болон холбооны утасны шонгийн модонд зөвхөн улаан цэргийнхэн большевикуудыг төдийгүй, нүдэнд өртсөн бүхнийг баривчлан авч дүүжилж байжээ. 

	Нийтийг хамарсан нэгжлэг болж үр тариа, ангийн үс, торго, зөгийн бал зэрэг эд хогшил, хүнс тэжээлийн зүйлийг хураан авч байжээ. Цадигаа алдсан анненковчууд айлын бурхныг хүртэл нурааж, алт мөнгөн зүйлийг дээрэмдэн авдаг байжээ. 

	 

	* * *

	 

	Гэрчийн этгээдүүдийн суудалд гадуур задгай цамц, дэгжин хийцтэй хантааз өмсөж, зангиа зүүсэн нэгэн хүн байв. Түүний гаднах байдал танхим дундуур өнгөрөн гарч байгаа алхаа, тачирхан ширвэгэр сахал нь бэлтгэл даргын дүр төлөвийг харуулж байлаа. Энэ хүн дээд захиргааны цэргийн ерөнхий командлагчаар ажиллаж байжээ. 

	— Гэрчийн этгээд Болдырев, Талын корпус гэгч Анненковын отряд ямар журмаар танд захирагдаж байсан бэ? гэж шүүхийн дарга асуухад,

	— Корпус Сибирийн армид шууд захирагддаг байсан бөгөөд би энэ армийн командлагчаар дамжуулан захирдаг байсан юм. 

	— Тэгэхлээр, атаманы бүлгийнхний цадиггүй байдлын тухай орон нутгийн хүмүүсийн санал гомдол танд ирдэг байсан юм шив дээ, тийм үү, үгүй юү?

	Болдырев шууд хариулж чадсангүй. Атаманы хар нүглийг илчлэх энэ үнэн бол үнэхээр хүнд, тухайлбал тамлагдаж үхсэн хүмүүсийн ангайх ам, үнсэн товрогийн эвгүй үнэр, аллага хядлагаас өөр юу ч байгаагүй юм. Үүнээс мултрахын нөхцөлгүй байсан... 

	— Тийм ээ, гэж би хариулах гэж байна. Атаманы бүлгийнхний хувьд гарч байсан гомдол бол үнэхээр тэдний дур зоригоороо аашилсан явдлын тухай байдаг байсан. 

	— Тухайлбал ямар? гэж хурлын дарга тодотгон асуув. 

	— Надад Анненковын талаар л... мэдэгдэж байсан.. Түүний отряд нь ямар ч хангамжгүй болохоороо тэр бүхнийг хүчээр албадан авдаг байсан юм. 

	Эсвэл нэг юм илчилж хэлэх гээд, эсвэл түүнээсээ эргэж буцаад байгаа энэ хүний гуйвамтгай байдлыг прокурор тун соргог ажиглаж харж байлаа. 

	— Таны дурсамжаас уншъя гээд прокурор ном дэлгэн тавиад, «Омскт» хамгийн үнэнч сайд нь ч гэсэн өөрийнхөө бодлогыг ямар ч цээрлэлгүйгээр бусдад тулгаж, бага тушаалын атаманууд хүртэл хэрцгийлэл, эрүү шүүлт үйлдэж, зодож нүдэх, хайрч түлэх, хүн амд хэтэрхий их хэмжээний албан татвар тогтоох зэрэг үйл ажиллагааг дур зоригоор явуулж ямар ч шийтгэлгүй хоцорч байсныг бид үзсэн юм» гэсэн байна. Энэ нотолгоо чинь үнэн юм байгаа биз дээ?

	— Яг үнэн. 

	— «Шүүлт хэрцгийлэл явуулах, зодож нүдэх, хайрч түлэх, хүн амд татвар оногдуулах» гэдэг чинь Анненковын тухай ярьж байгаа хэрэг үү?

	— Ерөнхийдөө, атамануудын бүлгийн тухай. 

	— Бид атамануудын бүлгийнхний гэмт хэргийг шүүж байгаа биш шүү дээ!

	— Тийм, тэдний дотроос Анненковын тухай. 

	— Өөр бас нэг лавлах юм байна. «Отрядын хатуу сахилга бат нь нэг талаас удирдагчийн зан байдал, нөгөө талаас түүний олон улсын ч гэх юм уу даа зохион байгуулалт дээр үндэслэгдэж байлаа. Тэнд хятад, афган, арабчуудын батальон байсан юм. Шаардлага гарвал хятадууд оросуудыг ч юм уу, эсвэл афганчууд хятадуудыг өчүүхэн ч цээрлэлгүйгээр буудчихдаг байсан» гэжээ. Та үүнийгээ баталж чадах уу?

	— Баталж чадна. 

	Анненков, айн сүрдэж чичрэн бөхөлзөх байдалд бүхнийг оруулсныхаа дараа өөрийнхөө цэргийнхний элдэв муу «ов залийг» анхааран үзэхгүй байсан. Залхаан цээрлүүлэгчид өөрсдийнхөө хамт зүтгэгч нарын тухай «Атаманууд эрхэлж байна» «Атаманууд зугаалж байна» гэж ярьдаг байлаа. Энэ нь ихэвчлэн гунигтайгаар төгсдөг хүний зовлонг атаманынхан наргиан шуугиан, тоглоом наадам болгон үзэж байсны нэг баримт мөн. 

	Малчин, тариачин, хүүхэд үхэх нь атаманы гар хөл бологчдын хувьд огтхон ч үхэл биш мэт санагдаж, тэднийг өчүүхэн ч уйтгарлуулж, айлгаж чаддаггүйгээр үл барам энэ нь үнэхээр үхэл, сүүлчийн амьсгаа, эцсийн харц, шарил шүү дээ гэж бодоход ч хүргэдэггүй, үхэл тэдний хувьд сонирхлыг нь татаж чадах цорын ганц зүйл болж, наргиан шуугиан нэмэгдүүлж, зугаа цэнгэлийг бадраадаг байв. 

	Бүх зүйл хуучин хэвээр үлдэнэ (хөрөнгөтнүүдэд завод, помещкуудад газар) гэдэгт ажилчин тариачдыг итгүүлэх боломжгүй юм гэдгийг Анненков сайн мэдэж байсан. Ийнхүү итгүүлж болдоггүй юм бол тулгах, албадах, зэвсэг сүрдүүлгийн хүчээр эсэргүүцлийг дарах хэрэгтэй гэдэг нь мэдээж. Зовлон зүдүүр үймэрсэн боолчуудыг ээрч л байг. Ингэж байж л хаант засаг аврагдах болно гэдэг байжээ. 

	Гэвч энэ сүрдүүлэг, аллага, хядлага Октябрийн үзэл санаа руу тэмүүлсэн сая сая хүмүүсийн хүсэл эрмэлзлийг мохоож чадсангүй. Семипалатинскт болсон шүүх ажиллагааны өмнөхөн Лениний үнэний аугаа их хүчин чадлыг ойлгон мэдсэн энгийн хүн ардын шантаршгүй зориг, тэсвэр хатуужлыг харуулсан гайхалтай олон үлгэр дуурайлал гарч байсан юм. 

	1919 оны хавар, Иртыш голын мөс хаврын анхны нарны илчинд хагаран хайлахад усанд живж үхсэн хоёр хүнийг голын эргийн элсэн дээр гаргаж хаясан байв. Тэд хоорондоо тэврэлдсэн хэвээр байлаа. Гэхдээ нэг нь сэлэм, модон хуйтай буутай лейб-атаман, нөгөө нь хөл нүцгэн, үсээ хусуулчихсан улаан армийн залуухан цэрэг байв. Үүнийг харсан хүмүүсийн сэтгэлд эндээс хагас мод орчим газар Анненковын дээрэмчид олзлогсдыг Иртыш гол руу хаяж байсан тэр үеэр, энэ залуу эр асаж байгаа түүдэг галын гэрэлд мөсний цоолго байсныг ажиглан харангуутаа алмайрч суусан нэгэн атаманыг гэнэт барин авч түүнтэй хамт ус руу унаж үхсэнийг санагдуулахаар байлаа. Ийнхүү алуулах гэж байсан хүн алуурчнаа цаазалсан ажээ. 

	Анненков шүүх ажиллагаа дээр хэлсэн сүүлчийнхээ үгэнд:

	— Ялах зарим бололцоо бидний гарт байсан, манай арми илүү хүчтэй, командын бүрэлдэхүүнд туршлагатай хүмүүстэй, маш сайн хангамжтай байснаас гадна холбоотон гүрнүүд биднийг сэтгэл санаа, эд материалын хувьд дэмжиж, хүн хүчний туслалцаа үзүүлж байсан авч бид бут цохигдон ялагдлаа... 

	Улаан армийн цэрэг, ажилчин, тариачид чухам юуны төлөө тэмцэж байгаа гэдгийгээ сайн ойлгож түүндээ хатуу итгэж байсан учир биднийг ялсан юм гэдгийг би одоо л ойлгож байна. Тийм итгэл найдвар бидэнд байгаагүй юм» гэжээ. 

	Энэ үг нь хожимдсон боловч, аргагүй үнэн байсан. Хэрэг явдал зөвлөлүүдийн талд ашигтай өөрчлөгдөх нь илт болмогц Анненков, большевикуудыг өрөвдөн хайрлаж байсан Семиречийн орчин суугчид болон бослого гаргасан отрядын олзлогдогсдын эсрэг ээлжит зэрлэг хэрцгийллийг зохион явуулахаар шийджээ. 

	Тэрээр өөрийнхөө нэгэн тушаалд юу гэж бичиж байсныг авч үзье. 

	 

	«Тавдугаар сарын 29-ний шөнө харчуулын цэргийн хорооны 2-р эскадроны цэрэг Петр Порезов, Иван Парубец, Надточий, Никитин нар Майск тосгоноос большевикууд руу оргон зугтсан байна. 

	Энэ хэргийн талаар бүрэн судлагдсан баримтаас үзвэл Лепсинск уездийн Майск тосгоны тариачин, өнөөгийн оршин тогтнож байгаа засгийн газар оросын төрийн зохион байгуулалтад дургүйцэн эсэргүүцэгч 27 настай Иван Шиба тэдгээр цэргүүдийг ятган урвуулж ийнхүү оргох ажилд нь тусалсан байна. Үүнээс гадна энэхүү оргогч этгээд, энгийн хүмүүсийн дэргэд манай засгийн газар болон түүний үйл ажиллагаа, захирамжийн тухай маш шазруун бөгөөд үл таалагдах, шууд гүтгэлгийн шинж чанартай үг хэлсэн байна» 

	 

	гэжээ. 

	Анненковын штаб цэргийн хээрийн шүүхийн тогтоолоос... «бүх эрхийг нь хасаж буудан алах ял оногдуулсугай» гэсэн хэсгийг бүхний сонорт хүргэхээр үргэлж нийтэлдэг байжээ. 

	Одессоос ирсэн жүжигчин Полло гэж нэршсэн Апполонский, Анненковын отрядад цэргийн даргаар ажиллаж байжээ. Полло бол большевик гэдэг мэдээг Анненков авчээ. Цэргийн хээрийн шүүхийн коллеги тавхан хүнтэйгээр яаралтай байгуулагдаж, шүүх ажиллагааны өдөр товлогдсон боловч шүүхэд ямар нэг бодит баримт болохоор зүйл олдоогүй учир уг хэргийг цагаатгах тогтоол гаргахаас өөр нөхцөлгүй болжээ. Поллод түүнийг баривчлах үед хураан авсан георгийн одонг нь буцаан өгөв. Шүүхийн дарга маргааш өглөө нь атаманыд ирэв. Цагаатгах тогтоолд гарын үсэг зурах ёстой байлаа. Анненков тогтоолын хуудсыг дуугүй харж үзгээ бэхэнд дүрж байснаа «батлах» гэдэг үгээ «тогтоол» гэдэг үгийн урд талд нь болгож бичээд «дүүжлэх» гэдэг үг нэмжээ. Ийнхүү цагаадсан цэрэг дүүжлэгдсэн байна. 

	Дөнгөж сургууль төгсөөд Анненковт дайчлагдсан «Хар гусарын» хорооны цэргийн залуу дарга, «Довтолгоонд» оруулахаар бэлдсэн цуваагаа нууцаар орхин сумчны бүхээгт орж, гутлынхаа түрүүний уяаг тайлж, хооронд нь холбон уяад боож үхжээ. Түүний атгасан гараас үхэхийнхээ өмнө бичсэн зурвасыг арай ядан гаргаж үзэхэд хэрэг явдлаас маш их айсан энэ этгээдэд үүнээс өөр зам байгаагүй нь илт болсон юм. 

	Анненков энэ сүрдүүлгээрээ зөвхөн Долоон голын тойргийнхныг төдийгүй өөрийнхөө цэргийг айлган захирахыг хүсэж байсан юм. Семипалатинск дахь шүүх ажиллагаанд тусгай томилолтоор оролцож байсан өмгөөлөгч Цветковын дуртгал үүнийг маш тод харуулдаг юм. 

	«Алив нэгэн шүүх ажиллагаа дээр протоколд тэмдэглэгдэж тодорхой баримт болон үлдэж чаддаггүй тийм үйл явдлууд ч байдаг. Тэр үед асуултад хариу өгөхийн өмнө түр дуугүй болох, ярианы өнгө, дуртай дургүй мишилзэх, муухай дуугарах, хүйтнээр инээмсэглэх гуйх, илт зэвүүцэн уурлах зэрэг байдал нь уг хэрэг явдлын мөн агуулгыг заримдаа ямар нэг тайлбар нотолгооноос дутуугүй илчилдэг... 

	Туйлдаа хүртэл эцэж ядарсан, айж сандарсан энэ муу дорой амьтныг, түүний биед нь огт таараагүй, хүнээс булааж авсан цоохор хантааз, сибирь нутгийн байдалд өчүүхэн ч зохицоогүй сийрсэн малгай, гуйвганасан алхаа энэ бүхэнтэй нь хамт сайн харж эргэцүүлэн бодож үзэцгээ. Мужаан хүний хэрэглэдэг шинэхэн үзүүрлэсэн харандааг чухам яах гэж тэрээр чихэндээ хавчуулсан юм бол доо... 

	Хурлын дарга 

	— «Анненковын цэрэгт байхдаа юу хийж байсан бэ? гэхэд

	— «Алба хааж байсан» 

	— «Тухайлбал ямар алба? Тодорхой ярь» 

	— «Цэргийн аж ахуйн газар алба хааж байсан» 

	— «Анненковын тушаалаар өөрсдийнхнийгөө буудаж байсан тухай сонсож байсан уу?» 

	— «Асуудлаа сайн ойлгохгүй байна...» 

	Чухам юуны тухай асууж байгааг тэрээр сайн ойлгож байсан нь мэдээж хэрэг... Иймд шүүхийн дарга түүнийг хэргээ хүлээтэл тулган асуусны эцэст тэрээр 

	— «Тийм явдал болж байсан нь үнэн. Казакууд өөрсдийнхнийгөө ханын дэргэд зогсоож байгаад бууддаг байсан» гэжээ. 

	— «Хэрэгтэн Анненков! Та энэ тухай юу хэлэх гэж байна?» гэж шүүхийн даргын асуухад Анненков суудлаасаа босож ууртайгаар сахлаа хазалж: 

	— «Тэр ч дээ, шал дэмий шахуу юм байсан юм даа! Энэ гэрчийн этгээдийг би шүүх эрхгүй гэдгээ хүлээн зөвшөөрч байна. Гэхдээ... та бүхэн ойлгоно биз дээ. Тэрээр манай отрядад байхдаа тагнуулын үүрэг гүйцэтгэж улааны үзэл санаатай хүмүүсийг бидэнд мэдээлдэг байсан юм. Харин бид тэр этгээд үзэл санаатнуудад гар хүрээгүй юм шүү. Цэргийн хуарангаас ч, цуваанаас ч гэсэн тэдэнд явах зам нь нээлттэй байдаг байсан. Нэгэн чухал зүйлийг дашрамд нь хэлчихэд — намайг армиас явсны дараа энэ гэрчийн этгээдийн атаман нь Меркулов гэгч байсан шүү дээ. Тэрээр бараг жил шахам хугацаанд алс дорнодод Зөвлөлүүдийн эсрэг тэмцэж байсан. Түүний хувцас нь л улаан өнгөтэй байсан юм. Харин үзэл санаа нь ямар байсан юм бол?» 

	Ер нь тэр өдөр Анненков урьдынхаасаа шал өөр байв. Тэрээр аж ахуйн түгээгчийг муулах гэхдээ тэдний отрядын дотор хувьсгалч үзэл санаатай хүмүүс байсан, тэднийг мөрдөн, хавчих ажил зохиодог байсан талаар өөртөө аюултай сэдэв рүү халтиран оров. 

	Ийм яриа болж байсан тэр өдөр ч бил үү, түүний дараах өдрийн өглөө нь ч бил үү, сайн санахгүй байна. «Би Анненковын тухай тодорхой зүйл мэднэ. Намайг дахин байцаан асууж өгөөч» гэсэн үгтэй өргөдлийг гэрчийн этгээд хурлын даргад өгсөн юм. Ийнхүү чихэндээ мужааны харандаа хавчуулсан өнөөх ядарсан царайтай хүн шүүгчдийн өмнө дахин байцаагдах болов. Өөрийнхөө анхны баримт нотолгооны тухай нэлээд тодорхой ярьсны дараа, түгээгч, халааснаасаа тэмдэглэлийн дэвтэр гаргаж ирэхэд төдий л чанга бус авч тодхон чимээ танхимд сонсогдсон юм. Тэр чимээ хаанаас гарав? Гэрчийн этгээд биеэ хурааж зогссоноо, гэмт хэрэгтнүүдийн суудалд хараагаа шилжүүлэв. Би ч хараагаа бас л тийш нь шилжүүлэхэд Анненковын зэвхий даасан царай, дотроо зэвүүцэн дургүйцэж будмал сахал дороосоо хүйтнээр мишилзсэн байдал илт харагдаж билээ. 

	Танхимд нам гүм болох тэр үеэр Анненков, этгээд бололтой үл ойлгогдох нэгэн үг аман дотроо шивгэнэх шиг болтол гэрчийн этгээд ёстой л тархи руугаа мунаар цохиулсан юм шиг болсон учир хурлын дарга яриагаа үргэлжлүүлэхийг түүнээс хүсэхэд «Өөр зүйл юу ч мэдэхгүй, мэдэхгүй, мэдэхгүй» гэж байсныг би санаж байна. Гэрчийн этгээдийг ийм хүнд байдалд түлхэн оруулсан энэ үг Протоколд орж чадаагүй байх гэж би бодож байна. Тэр үг чухам ямар үг байсан юм бол мэдээд авах юм сан гэж үнэхээр хүсэж байсныгаа ч би нуухгүй. Энэ шүүх ажиллагааны дараа (шүүх ажиллагаа Луначарскийн нэрэмжит театрт болсон юм). Театрын дэргэдэх жижиг цэцэрлэгт би гэрчийн этгээдтэй түр зуур аминчлан уулзаж өнөөх үгийнх нь тухай шууд асуухад бүх байдал агшин зуур өөрчлөгдөж гэрчийн этгээд маш их уурлан босон харайж намайг бараг барьж идчих шахаж, «Танд ямар хамаатай юм бэ?» гэж хашхираад «Танд огт хамаагүй зүйл, танд огт хамаагүй зүйл» гэхэд нь түүний царай нь хувхайран цайж маш их айсан байдалтай байж билээ. Тэрээр уйлж буруу харан нулимсаа нууж байлаа. Гэвч энэ нь ёстой хийрхэл байв. Тэрээр одоо ч гэсэн Анненковоос айсаар л байна.

	Энэ ямар үг байсан юм бол? Өөрөө сайн дураараа буюу эсвэл хэн нэгэн хүний шууд шахалтаар атамантай нэг замаар аялж байсан улсыг чухам яагаад энэ үг ийнхүү айлгах болов. Шүүх ажиллагааны бас нэгэн хуудсыг нээн үзье. 

	 

	* * *

	 

	Анненковын хувьсгалын эсэргүү ажиллагааг шүүх таслах газар нэг байдлаас нөгөө байдалд шилжүүлэн алхам бүрчлэн нарийвчлан судалж үзсэн. Анненковын бүлгийнхний сүүлчийн үе шатыг оргож босох гэж нэрлэхэд болох юм. Зүүнгарын чулуун хаалганы цаана харь нутаг, харь ард түмэн байсан юм. Хилийн энэ зааг дээр Анненковын армийг хоёр хувааж нэг хэсэг нь Анненковын хамт харь нутаг руу явж нөгөө хэсэг нь унасан газар угаасан усаа үзэхээр нутаг буцна гэж шийдсэн байна. Гэвч тэдэнд ойр дотнынхоо хүмүүстэй уулзах хувь заяа байсан гэж үү?

	 

	«Бүгдийг нь устгасан... гэж Анненков «Колчакийнхан» гэгч тэмдэглэлдээ цааш нь үргэлжлүүлэн бичихдээ «Хороонууд тусгай байгуулалттайгаар тосгоноос дуу хөгжимтэйгөөр гарч байлаа... Хамгийн итгэлтэй хүмүүсээ эхэнд нь буюу төгсгөлд нь, их буучид болон шинээр дайчлагдагсдыг дунд нь явуулж байсан юм. Чухам хаашаа явж байгааг хэн ч, штабын дарга ч мэдэхгүй байсан. Ердөө л аравхан хоногийн хүнс тэжээлтэй, Зөвлөлт засгийг хүлээн зөвшөөрчихсөн Драгунийн районыхноос байгуулсан энэ хорооныхонд эндээс явахад нэлээд хүнд байлаа... «Хороонууд бие биеэсээ хоёр мод газрын зайтай явах хэрэгтэй» гэсэн атаманы тушаал гарсан байлаа. Хороонууд хоорондоо холдсон учир бие биеэ харах ямар ч боломжгүй болсон. 

	Түр зогсох болов. 

	Атаман дунд хороодын нэгэн ангид хүрэлцэн ирж цэргүүдийг яаралтайгаар зэвсгээ хураалгаж, зэвсгээсээ 600 алхам холдохыг шаардав. Бүгд учир явдлыг ойлгоогүй байсан боловч тушаалыг үг дуугүй биелүүлжээ. Атаманы бие хамгаалагч зэвсэггүй болсон хороог зэвсгээс нь тусгаарлан хорьж байлаа. Атаман хороонд ойртон ирээд

	— Алдарт байлдагчид аа, би та нартай хамт хоёр жил хагас большевикуудын эсрэг тулалдлаа. Одоо бид энэ халдашгүй уул руу явцгааж тэнд дахин тэмцэх цаг үеийг эргэн иртэл байх болно. Зориг жавхаагүй бөгөөд бие муутай хүнд хүрч очихоор газар биш. Большевикуудтай үлдэхийг хүссэн хүн эндээ хоцорч болно. Биднээс айх зовох хэрэггүй шүү. Бидний ирэхийг хүлээгээд байцгааж бай. Бидэнтэй хамт явах тэр хүмүүс эргэж ирэхгүй шүү. Хэрхэх тухайгаа одоохон сайн бодож шийдэцгээ гэв. 

	Атаманаа орхиж буцах нь шившигтэй, эх орноо хаяж явах нь аймшигтай санагдсан учир хүмүүс маш уйтгарлан зогсоцгоож байлаа. Хэсэг хэсгээрээ бөөгнөрч, зөвлөлдөж байсаар аяндаа хоёр хэсэг болон хуваагдаж цөөнх хүнтэй хэсэг нь

	— Атаман минь, бид чамайгаа орхиж хаашаа ч явахгүй гэтэл

	Олонх хүнтэй хэсэг нь

	— Атаман минь битгий зэмлээрэй. Бид чамайгаа орхин явах гэж байна. Гэвч бид чиний дайсны эгнээнд хэзээ ч орохгүй гэдгээ чамдаа андгайлан тангараглаж байна гэв. 

	Хүмүүс уйлж атаманыхаа морины дөрөөг үнсэж салах ёс гүйцэтгэлээ. 

	Явж байгаа хүмүүсийн зэвсгийг тусгай тэргэнд ачсан байлаа. Цэргүүд дахин салах ёс гүйцэтгэж хороо хоёр хэсэг болон нэг хэсэг нь баруун, нөгөө хэсэг нь зүүн чигийг чиглэн явцгаалаа. 

	 

	Зэвсэггүй болсон хүмүүсийг Анненков мөрдөж мөшгөсөнгүй. 

	Тэднийг хэрхэх тухай асуудал онцгой хэргийн мөрдөн байцаагчид даалгагдсан байжээ. 

	«Зөвлөлт Оростоо буцахыг хүсэгчдийн хувцсыг тайлан авч навсайсан уранхай юм өмсүүлэн хадны хавцлаар гарах үед нь Оренбургийн хорооныхон пулемётын галаар шүршин алжээ» хэмээн ялын тогтоолд заасан байлаа. 

	Анненков хамт зүтгэн явагчдаа буудан алсан тухай ялын тогтоолын сэдвийг шүүх боловсруулахдаа маш олон талын гүн гүнзгий судалгаа хийжээ. Ялын бусад шийтгэлд Оренбургийн хорооны оролцоотойгоор явагдсан өөр нэгэн «Жанчлага»-ын тухай асуудал хамрагддаг юм. Энэ бол бослого зохион байгуулсан Ярушины бригадынхныг буудан алсан тухай асуудал юм. Энэ олон талаар хоорондоо адил байсан тул, хоёр биш харин зөвхөн ярушинчуудын хувьд явагдсан нэг удаагийн аллага мэт сэтгэгдлийг төрүүлдэг юм. 

	Анненковыг ярушины бригадынхныг буудан алсны төлөө шийтгэсэн бөгөөд шүүхийн энэ тогтоолын дараа Анненковын үйлдсэн өөр нэгэн хэрцгий үйл явдал бодит баримтаар нотлогдсон учир хоёр дахь хэрэг явдлыг дахин мөрдөн шүүх хэрэгцээгүй гэж үзсэн байна. 

	Анненковын улангассан зэрлэг харгислалыг илчлэн харуулсан нэгэн баримт бичгийг авч үзье. 

	 

	«1927 оны наймдугаар сарын 5-ны өдөр. 

	Чугучака дахь ЗХУ-ын Консул Гавро, Хилийн боомтын дарга Жербулак Зайцев, намын үүрийн нарийн бичгийн дарга Фурманова, жолооч Пономорёв бид бүхэн энэхүү акт бичгийг үйлдэн гарын үсэг зурж дор дурдсаныг тодорхойлов. 

	«Энэ өдөр бид Ала-Куль нуурын районоор машинтай явж байгаад уг нуурын наад талд, барагцаалбал түүнээс гурван мод газрын орчимд Ак-тума гэдэг газар таван булш олсон. Тэдгээрийн дөрөв нь овоолгоотой шороотой, нэг нь ил, хүний яс, гавлын ясаар дүүрсэн байлаа. Анненковын тараан явуулсан Алаш-ордын онцгой анги Ак-Тума гэдэг энэ газар тусгай бэлтгэл хийж 3800 хүнийг зовоон алсан байна» 

	 

	гэжээ. 

	Хүний итгэл найдварыг ингэж эвдэнэ гэж даанч байх уу даа?

	Чухам юу энэ явуулгыг үйлдэхэд хүргэв? Анненков чухам юуны тулд олон мянган идэр залуу хүний амь насыг бусниулав?

	Хамгийн гол шалтаг нь бослогоос айсан явдал юм. 

	Тэрээр эдгээр хүмүүсээс, ялангуяа «казак» цэрэгт хүчээр татагдан орж атаманы итгэлт ангиудын шууд хяналтын дор цэргийн цуваанд албадлагаар явж, залилан мэхлүүлж байсан Чернодоль, Славгород, Омск Семипалатинскийн хөдөлмөрчин тариачдаас бослого гаргах вий гэж үхтлээ айж байжээ. Зөвлөлтийн консул томилолтоор явж ирснийхээ дараа Москвад явуулсан захидалдаа 

	 

	«Цэргийн ангиуд дахь бослогын хий үзэгдэл Анненковыг сүрхий айлгасан юм. Бүхий л талаараа бутран сүйрч цэргийн ангиудад итгэх чадлаа бүрэн алдсан тэр этгээд цэргүүдээ үзэн ядаж эхэлсэн бөгөөд учир нь тэдний нүүр царайнд тайван сайхан амьдралдаа аль болохоор түргэн орох юм сан гэдэг ганцхан хүсэл эрмэлзэл илт харагддаг болжээ. 

	Тэрээр гуравдугаар сард (1920 оны, орч.) Хятадын баруун хил хязгаарт шилжин очоод цэргийн бослогоос урьдчилан сэргэмжлэхийн тулд цэргийнхээ 75—80% хувийг устган эртний бодож боловсруулсан төлөвлөгөөгөө хэрэгжүүлэх ажилдаа орсон байна. 

	Энэ зорилгоо хэрэгжүүлэхийн тулд Анненков хуурамч тушаал гаргаж түүндээ эх орондоо буцахыг хүссэн бүх цэргүүд шинэ замынхаа бэрхшээлийг даван туулж эс чадвал буцаж ирж болно гэж жинхэнэ урвагч өдөөн хатгагчийн хувьд зарлан мэдэгдэж байжээ. Тушаал тунхаглал шиг сүрлэг найруулгатай бичигдсэн байлаа» 

	 

	гэжээ. 

	Зөвхөн бослогоос айх явдал л Анненковын аймшигтай харгислалын ганц гол шалтгаан болж байсан юм гэж үзэж болохгүй. 

	Анненков олон мянган хүнийг нядлахдаа «улаан большевикуудыг дэмжин талархагчдаас цэргээ чөлөөлж санаа сэтгэл нэгтэй хамтран зүтгэгчдийнхээ гол хүчний хамт хилийн зааг хүрч улмаар Семеновынхантай нийлэхээр Алс дорнод руу нэвтрэн орохыг боджээ. 

	Хамтран зүтгэгчдийн гол хүчийг хуримтлуулах гэсэн санаархал нь бүтэлгүй болж, тэрээр алс Дорнод руу нэвтрэн орох гэж оролдож байгаад хятадуудад баригдаж шоронд хоригдмогц уул зорилгоо өөр аргаар хэрэгжүүлэхээр шийдэж Японы засгийн газарт хандах болжээ. 

	 

	«Миний бие одоо болтол дуулгавартай харьяат нь хэвээрээ байгаа хуучин эзэнт улсын минь засгийн газартай найрсаг үзэл санаа бүхий харилцаатай байсан аугаа их Японы эзэнт улсын төлөөлөгч Танаас намайг Синзьцзянын1 шоронгоос чөлөөлөхөд санаа тавьж Алс Дорнод руу нэвтрүүлж өгнө үү хэмээсэн өчүүхэн миний хүсэлтийг минь соёрхон үзэж ёсоор болгож өгөхийг хүсэж байна: Намайг чөлөөлсний хувьд Япон улсад илэрхийлэх ёстой тэр талархлаа миний хувьд хамгийн эрхэм нандин зүйл болсон орос офицерын ариун нэрээр хариулах болно гэдгээ би батлан тангараглаж байна» 

	 

	гэж Хятад дахь Японы Элчинд тэрээр бичиж байжээ. 

	Хятадтай хил залгаа нутагт байгуулагдсан морьт явган цэргийн хороо бараг бүхлээрээ шахуу Ала-Кулийн ойролцоо булшлагдсан юм. Анненков Оросын энэ зах хязгаар нутгийг өөрийнхөө хаанчлалын орон болно гэж бодож тэнд ялагчийн цагаан морьтой эргэж ирнэ гэсэн хүслээр өөрийгөө тайвшруулж байсан учир энэ замыг янз бүрийн эсрэг бүлгийн хүчнээс ийнхүү хамгаалж байсан ажээ. Тэнд хүмүүсийг сэлмээр цавчин алж байв. 100—120 хүнийг нэг хэсэг болгон авчирч хэрцгийлэн харгисалж байжээ. 

	Зөвлөлтийн консул Чугучанаас Москвад ирүүлсэн захидалдаа 

	 

	«Хоёр сарын өмнө булшны нүхийг ухаж бэлтгэсэн байлаа. Том баячуул, Анненковын хөлсний зарц этгээдүүд энэ нүхийг зэвсэг хадгалахын тулд ухаж байгаа юм гэж нутгийн хүмүүст тайлбарладаг байв. Замчны маягаар хувцасласан тусгай хүмүүс Анненковын цэргүүдийг үхэл хүлээж байсан тэр нүх рүү аваачдаг байв...» гээд цааш нь дурдахдаа эх орондоо буцахаар яваа тэдгээр бүх хүмүүсийг Карагач гэдэг хот (үнэн хэрэг дээрээ тийм хот байхгүй байсан боловч) руу заавал явуулдаг байсан. Хуурамч замч нар золиос болох гэж байгаа тэдгээр хүмүүст та нарыг Карагач хотод унаа хүлээж байгаа, тэнд та нарт зам зааж өгөх болно гэж ярьдаг байжээ» 

	 

	гэжээ. 

	Карагач! Ийм хот огт байгаагүй. Шүүхийн хурал дээр түгээгчдээ Анненков энэ үгийг хэлсэн юм биш биз?

	 

	* * *

	 

	Анненковын «арми» гэгч нь чухам ямаршүү юм байсан бэ?

	Анненковт хамгийн итгэлтэй гэж тооцогддог байсан тэр хүмүүс нь сайн хоол идэж, сайхан хувцас өмсөж наргиж явдаг улс байлаа. Анненковын армид алба, ялангуяа цагдаагийн алба хаах явдал нь төдий л аюулгүй байсан учир түүнд казахын баячуудын толгойлогчдоос гадна амьдралын жинхэнэ түшиг тулгуураа алдаж ашиг хонжоо хайгчид, оргодол этгээдүүд. эрүүгийн хэрэгтнүүд хамрагдаж байсан юм. 

	Анненков өөрийнхөө армийг дайчилгаагаар татагдсан тариачдаар дүүргэж байсан гэдгийг бид мэднэ. Тэдний ихэнхийг Ала-Кулийн элсэн талд булшилсан юм. Гэвч армийг бүрэлдүүлж өгсөн гол хүч нь сайн дурынхан байсан. Сибирийн болон Семиреченскийн казакуудын холбоо, баян амьдралтай болгож өгнө гэсэн атаманы амлалтад хууртагдсан дунд хөрөнгөтнүүдийн ихэнх нь гол төлөв Анненковтой нэгдсэн юм. Нударган баячуудын толгойлогчид 52 десятин (1,09 га газрын хэмжээ) оногдол газар, газар нутгийн тусгаарлалт, цэргийн тойрог, цэргийн атаман (онцгой удирдлага) зэрэг казакуудын онцгой эрх ямба эдлэх болж Анненков тэдэнд өгсөн энэ эрх ямбыг үүрд үлдээнэ гэж амлаж байжээ. Анненков Туркестанийн шинээр төрөн гарч байгаа хөрөнгөтнүүдэд онцгой анхаарал тавьж тэднийг турхиран өөгшүүлж улмаар үндсэрхэх баячуудын байгууллага Алаш-орда гэгчийг өөрийн зорилгодоо ашиглахыг эрмэлзэж байсан. Алашийн хоёр хороо байгуулагдаж дараа нь «Киргизийн морин» хороо гэгч шинэ хороо нэмэгджээ. Тэднийг зөвхөн сахилга батын хувьд төдийгүй сэтгэл санаа, үзэл бодлоор өөртөө захирахын тулд жинхэнэ Алаш-Ордын муллануудаас (лалын шашны лам) бүрдсэн «багш» нарыг татан үүнд оролцуулжээ. 

	Энэ ажлыг анх удаа цагаантны корпусын даргын тушаалаар, Анненковт үнэнч байдлаараа алдаршсан явган цэргийн 5-р дивизэд зохион байгуулжээ. Тушаалд дурдахдаа «Киргизийн хороодын морин цэргүүдийн шашин - суртахууны хэрэгцээг хангахын тулд лалын шашны санваартнуудыг тэдний мөнгөн сангийн хөрөнгөнөөс цалинжуулж байхаар урьж ажиллуулсугай» гэжээ. 

	Олон нийтийн өмгөөлөгч Мустамбаев - казах үндэстэн. Тэрээр хэлсэн үгэндээ: Дайны өмнө Туркестанд алба хааж байсан Анненков нутгийн уугуул оршин суугчдын амьдрал ахуй, хэлийг сайн мэддэг хүн байсан боловч Колчакийн нэгэн адил тэнд оршин суугч хүн амыг жигшин гадуурхаж байсан. Атаманы яргачид хасаг, таранчин, дунган үндэстнүүдийг харгислан хэрцгийлж тэднийг дарлуулахаар л төрсөн хүмүүс гэж үздэг байсан гэж онцлон тэмдэглэж байжээ. 

	Семиречийн захирагч Анненков нутгийн хүн амд хандахдаа үргэлж ноёны дээрэнгүй үзэл, ихэмсэг зан гаргадаг байв. Хэтэрхий цэмцгэрхэн, маяглах, эрх тушаалаараа гайхуулах явдал түүний бас гол шинж төлөвийн нэг байжээ. Атаманы хувийн мэдэлд маш олон тооны хурдан морьд бүхий үзэмжтэй сайхан хашаа байсан бөгөөд тэрээр түүнийгээ зүүнгарт хүртэл аваачаад дараа нь хятадад морин завод болгон өргөтгөж орлогыг нь Синьцзян мужийн захирагчтай хуваан авч байжээ. Тэрээр хувийн тогооч, үсчин, хувцас хадгалагчтай байсан. Тэрээр бүр өөр маягаар хувцаслаж өнөөдөр кирасир, маргааш нь лейб-атаман, нөгөөдөр нь улан болон гусар болдог байжээ. 

	Атаманы дэргэд бие хамгаалагчдын тусгай отряд дуучдын хэсэг, ан амьтны эрхлэгч (тэрээр адуун сүргээс гадна чоно, баавгай, үнэг дагуулж явдаг байв) ажилладаг байлаа. Үдийн хоолны дараа үлээвэр хөгжим сонсож амардаг. Тэрээр пан Левандовский гэгч алуурчинтай байсан ба түүнтэйгээ маш эелдэг харьцдаг байжээ. 

	Энэ бүхэн нь түүний одоогийн болон ирээдүйд хүсэж мөрөөдөж байсан үзэл санаа нь байжээ. 

	Тэрээр түүний аллага таллагад зовж гүйцсэн Семеречийн өргөн уудам талыг чухам яахаар завдаж байв?

	Энэ өргөн тал нутгийг Анненков чухам яаж «аз жаргалтай» болгохоор төлөвлөж байсан тухай материал түүний шүүхийн хэрэгт байдаг юм. Энэ төлөвлөгөө нь өөрийн тусгаар тогтносон «улс»-аа байгуулах буюу тухайлбал «Верный» хотыг эзэлж казакийн шинэ цэргийн хүчнийг байгуулж жинхэнэ дарангуйлагч болоход чиглэгдэж байжээ. 

	Семипалатинскад болсон шүүх ажиллагаа дээр олон нийтийн гурван өмгөөлөгч үг хэлсэн. Тэд бүхэн Анненковын ноёрхлын тухай сайн мэддэг байсан тэр газарт очиж байснаар үл барам цагаантны хувьсгалын эсэргүү үйл явдлын тухай, нийгэм, улс төр, цэрэг дайны тухай, Колчакийн бүлгийнхний үүсэл төгсгөлийн тухай мэдээ сэлтийн баялаг цуглуулгатай болсон ажээ. Яллагчид дуртгалын ном зохиолыг ч зөвлөлтийн судлаачдын шинэ бүтээлүүдийг ч, оросын цагаантны дүрвэгчдийн хэвлэлийг ч сайн мэддэг байжээ. 

	Тэдний дүгнэлт тун тодорхой байв:

	— Бид Анненковыг үзлийн хувьд шийтгэж байгаа юм биш. Хаант засгийг дахин сэргээх гэсэн хүсэл эрмэлзлээс яагаад ч салж чаддаггүй тийм өвгөд хөгшид манайд цөөнгүй байгаа нь харамсалтай юм. Энэ хүсэн мөрөөдөгчдийг амьдрал шүүж тэдний үзэл санааг өөрчлөх болно. Бид Анненковыг хаант засгийн үзэл санаатай гэж яллан шийтгэж байгаа юм биш, харин үйл явдлаар тодрон илэрсэн хаант засгийн ёс, хаант засгийн дэглэмийг сэргээн босгох гэсэн хамгийн аюултай үйл ажиллагаагаар нь яллан шийтгэж байгаа юм... 

	Цэргийн коллеги, Б. В. Анненков түүнтэй хамтран зүтгэгч Н. А. Денисов нарын цуст замналын дүнг нэгтгэн гаргасан юм. Тэр хоёуланд нь ялын дээд хэмжээ буудан алах ял оногдуулжээ. 

	Колчакийн бүлгийнхний түүхийн хамгийн хар хуудасны нэг ийнхүү хаагдсан билээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

